
        MHS makro səviyyədə bazar iqtisadiyyatının inkişafını şərh etmək və təhlil etmək üçün müasir informasiya sistemidir. MHS praktiki olaraq bütün ölkələrdə istifadə edilir. Bu sistemin göstəriciləri və təsnifatı bazar iqtisadiyyatının strukturunu, onun institutlarını və fəaliyyət mexanizmlərini əks etdirir.
MHS 1950-ci illərdə bazar iqtisadiyyatını dövlət idarəetmə orqanları tərəfindən tənzimləmək üçün informasiya olan tələbatdan yaranmışdır.
	MHS - də  mühasibat uçotunun ən mühüm prinsiplərindən istifadə edilir. Bu baxımdan MHS makro səviyyədə mühasibat uçotu adlandırılır.
«Milli Hesablar» anlayışını ilk dəfə holland iqtisadçısı V. Kliff tərəfindən irəli sürülmüşdür. Kliff Milli hesablar dedikdə forma etibarı ilə mühasibat cədvəlləri və balansına bənzər cədvəllər sistemi başa düşürdü.
MHS-nin inkişafında C.M. Keynisin xüsusi rolu olmuşdur. Keyns belə hesab edirdi ki, MHS bir-biri ilə qarşılıqlı əlaqədə olan göstəricilər (gəlir, istehlak, yığım) sistemidir və onun məlumatları dövlət idarəetmə orqanları tərəfindən iqtisadi siyasətin və bazar iqtisadiyyatını tənzimləmək üzrə qərarların qəbul edilməsində xüsusi əhəmiyyət kəsb edir.
Məlumdur ki, bazar iqtisadiyyatında müxtəlif iqtisadi əməliyyatlar yerinə yetirilir: müəssisələr xammal və materiallar alırlar, müxtəlif məhsullar istehsal edirlər, fəhlə və qulluqçular əmək haqqı, dövlət büdcəsinə vergi ödəyirlər, banklardan borc pul götürür, sərbəst və cəlb edilmiş resursları fiziki kapitala investisiya qoyurlar və s. Müəssisələrdən başqa iqtisadi proseslərdə digər təsərrüfat subyektləri: maliyyə idarələri (banklar, investisiya fondları, sığorta kompaniyaları), dövlət idarəetmə orqanları, ev təsərrüfatları, müxtəlif qeyri-kommersiya təşkilatları (həmkarlar, siyasi, dini təşkilatlar və s.). Bu təsərrüfat subyektləri də əmtəə və xidmətlər, pullar, kreditlər, aksiyalar və digər maliyyə alətləri ilə müxtəlif əməliyyatlar yerinə yetirirlər. Yeni dəyərin yaradılması prosesində təsərrüfat subyektləri bir-biri ilə qarşılıqlı əlaqədə və təsirdə olurlar. Buna görə də təsərrüfat subyektləri və onların yerinə yetirdikləri əməliyyatları, onların aktiv və passivləri haqqında informasiyaları müəyyən qaydada təsnifatlaşdırmaq, sistemləşdirmək zərurəti yaranır. Bu sistemləşdirmə xüsusi qaydalar və proseduraların köməyi ilə MHS -də yerinə yetirilir.
Sistemləşdirmədə əsas məqsəd:
1.	Makro səviyyədə iqtisadiyyatın vəziyyəti və inkişafının ümumi vəziyyətini bilmək;
2.	Ən mühüm makroiqtisadi göstəricilər arasında qarşılıqlı əlaqəni müəyyən etmək.
Sistemləşdirmə nəticəsində əldə edilmiş informasiya zəruridir:
1.	Makroiqtisadi siyasət məsələləri üzrə idarəetmə qərarlarını qəbul etmək üçün dövlət idarəetmə orqanlarına;
2.	Makroiqtisadi situasiyada düzgün oriyentasiya üçün sahibkarlar və biznesmenlərə;
3.	Beynəlxalq iqtisadi əməkdaşlığın (kredit verilməsi, iqtisadi inkişaf üçün ölkələrə yardım etmək) təşkili ilə əlaqədar olaraq, müxtəlif məsələləri həll etmək üçün Beynəlxalq Təşkilatlara (BMT, BVF, DB, OESR).
Beynəlxalq təşkilatlar  nəinki ölkələr üzrə MHS-nin ən vacib göstəriciləri üzrə haqqında informasiya əldə edir, eyni zamanda MHS-nin nəzəriyyəsi və metodologiyasını təkmilləşdirmək üzrə də ciddi iş görürlər. Hal-hazırda BMT statistika komissiyası tərəfindən 1993-cü ildə təsdiq edilmiş MHS standartından istifadə edilir (1968-ci il MHS - ni əvəz edən).
MHS-nin ən mühüm konsepsiyası “iqtisadi istehsal”ın sərhədlərini müəyyən etməkdir, başqa sözlə desək ÜDM istehsalı və Milli gəlirin yaradılması sferalarını müəyyən etməkdir.
Məlumdur ki, məhsuldar qüvvələri inkişaf etdikcə iqtisadi nəzəriyyədə iqtisadi istehsal konsepsiyası ciddi dəyişikliklərə məruz qalmışdır. İqtisadi istehsal konsepsiyasının formalaşmasında A. Smit, K. Marks, A. Marşal Keynsın işləri mühüm rol oynamışdır.
Makroiqtisadiyyatı təhlil etmək üçün keçmiş SSRİ-də tətbiq edilən “Xalq təsərrüfatı balansı”nda iqtisadi istehsala yalnız maddi istehsal aid edilirdi. Qeyri-maddi xidmətlər (müdafiə, təhsil, səhiyyə, idarəetmə) sferalarında isə yalnız milli gəlirin bölüşdürülməsi və son istifadəsi baş verir.
MHS - də iqtisadi istehsal daha geniş mənada tətbiq edilir. Belə ki, iqtisadi istehsal praktiki olaraq bütün əmtəə və xidmətlər istehsalını əhatə edir. İqtisadi istehsala yalnız aşağıdakılar daxil edilmir:
1.	evdar qadınlar tərəfindən xörəyin hazırlanması;
2.	mənzilin təmiz vəziyyətdə saxlanılması;
3.	uşaqların tərbiyəsi və s.
MHS konsepsiyasına müvafiq olaraq iqtisadi istehsala aşağıdakı fəaliyyət növləri daxil edilir:
1.	Özünün istehlak etdiyi əmtəə də daxil olmaqla, əmtəə istehsalı;
2.	Satış üçün xidmət göstərmək;
3.	Maliyyə vasitələrinin (banklar, investisiya fondları, sığorta kompaniyaları) fəaliyyəti;
4.	Dövlət idarəetmə orqanları tərəfindən qeyri-bazar xidmətləri (idarəetmə və müdafiə sahəsində kollektiv xidmət, təhsil və səhiyyə sahəsində fərdi xidmət və s.);
5.	Ev təsərrüfatlarına xidmət göstərən qeyri-kommersiya təşkilatlarının qeyri-bazar xidmətləri;
6.	Muzdlu qulluqçunun (aşpaz, bağban, sürücü) xidməti;
7.	Mənzil sahibi tərəfindən şəxsi istehlakı üçün mənzil xidməti.
ÜDM istehsalına habelə ətraf mühitdə baş verən dəyişikliklər (faydalı qazıntıların, ehtiyatının azalması, havanın, suyun çirklənməsi və s.) daxil edilmir.

